Анькытша шог
Водз асывнас ме котöртлi асланым дöмöд дорöдз да нинöм эг вай. Дугдiс шедны чери.

– Шабаш,– кывкöрталiс Ёгор пöль. Сэсся ог кутöй кыйсьыны гымгаясöн. А талун пуам анькытш,– перйис пестерсьыс ичöтик мешöк, кисьтiс-сярöдiс сэтысь джынсö пöртйö.

– Мед кöтасьыштас невночка. Анькытшыс мöймуся.

Асылыс вöлi мича, лысватöм. Эз вöв ни лöдз, ни ном, ни геб. Водз на, тыдалö, налы дзизгынысö, сы вöсна абу на и петöмаöсь. Кутшöм лöсьыд вотчан кад!

Босьтi ме кöрзинаöс да веськöдчи туй саяс, кöнi эг на видзлöй мöсъяссö. Веськалi кушинö, чуйми: сымда вöлi сэнi вотöсыс, мый сувтны некытчö. Гöрда-турунвижа эшкын сярвидзис! Быд кипыдöс пасьта дзу вылын сярвидзисны кыккуим заа оз кустъяс да быд за вылын öшалiс куим-нёль тусь, гырысь да небыд. Гож саяс найö вöлiны лöзов дзирдаö сь, а шондi улас – югыдгöрдöсь.

Полöм петiс талявны, да и мыйкö дзугны тайö видз вылысь, полi жугöдны тайö синмö шыбитчана мичсö. Эштшöм басöка серпас вылас сöмын видзöдны да нюмъявны.

И ме пöттöдз нимкодяси. Радлi сэтчöдз, кытчöдз эг кольмы чöскыд кöрсьыс. И полi дзугны тайö басöк эшкынсö, мый чужтöма чöскыд кöра русö муöн, шондiöн да вöрöн.

Вотi озсö мöдлаысь, сэтшöма жö воöма, сöмын невночка посниджык. Сэсся петi асланым бипур дорö.

Анькытша шыд вöлi чöскыд, но абу на прамöя пусьöма. А ми вöлiм дзик тшыгöсь, да и мöсъяссö колö вöлi вöтлыны, да эг пондöй виччысьны, кор ставнас небзяс. Пöсьыс, шуöны, ульöн оз овлы.

Ёгор пöль анькытша шыдсö чöвтiс бекöрö да крöшитiс сэтчö нянь. Сёйис сiйö тэрмасьтöг, жагöника, быттьö вöчис зэв тöдчана удж, кор оз позь тэрмасьны. Да, шуны кö, гежö да сiйö тэрмасьлiс, но пыр, мый кöть эз вöч, сылöн артмылiс бура-бытшöма.

Ме бара-й абу учöт: пиньясöй лэчыдöсь, сёйи зэв тэрыба; кыт курччалi, а кыт и курччавтöг ньылалi. А кор медбö ръяысь нин паньыштi, тшöкмунi. öти тусь веськалiс эз горшö, а кавтыкö, пондiс пöдтыны, лолавны эз лэдз. И юи, и горшöс чабралi, и курöгмоз чипöстлi – нинöм эз отсав! 
Менчим кызöмöс Ёгор пöль казялiс Синяшорын нин.

– Кынмалiн öд, пиук,– пондic тöчитны сiйö менö.– Кымынысь баитлы: эн куйлы куш му вылас, а тэ некыдз он вежöрт. Со и кынмин... Вай бурдöдчанiнö ветлы.

Ме висьталi, мыйла кызöдны кутiс, но Ёгор пöль мылякö эз эскы. Сэтчö Титовна вайис миянлы йöв, видлiс менсьым кымöсöс да казялiс биалöм. Титовналы нинöмла вöлi и баитны, мый ме эг кынтöдчы. Да ачым нин кылi, мый юрöй висьö. Сiдзи и эм, тыдалö, кынмалi. Збыль öд узьлi уль му вылын. И кöдзыд ватö юлi.

Титовна пуксьöдiс менö телегаö, йöв флягаяс водзö, корис йöв кыскалысьлы нуны менö бурдöдчанiнö. Но сэнi фельдшерыс эз вöв. Менö примитiс Максимовна, бурдöдчанiнсö видзысь да мыськысь. Гожöмнас ёнджыкасö бурдöдлiс сiйö. Пöрысь фельдшер то турун пуктiс аслыс, то заптiс бурдöдчан турунъяс, то отсалic сельсöветлы чукöртны колькъяс, йöв, вурун да вот. Тшöкыда и ачыс висьлiс. Сэк сiйöс асьсö бурдöдлiс бара жö Максимовна.

Пöрысь, косiник да чукырöсь чужöма ань пуксьöдiс менö лабичö, кышалiс кузь ныр вылас важ öчкисö, сюйис менам киняулö градусник. Тшöктiс бура видзны, эз тшöкты уськö дны – сэсся мöдыс пö абу. Ачыс пондiс юасьны, кодлöн ме лоа, кыдзи шуöны да кутшöм висьöм менö вайöдiс сы дiнö. Ме кызi да висьтаси, мый мекöд лои Синяшорын да кодi менö татчö мöдöдiс.

Максимовна кывзiс, гогнитлiс юрнас да шыльöдiс кияснас пидзöс вывсьыс павкнитчöм бöждорсö. Сэсся босьтic градусниксö, öшинь дорын дыркодь видзöдic öчкияс пырыс, сэсся лэптыштiс кымöс вылас öчкисö да нöшта на видзöдлiс. 
Гашкö, нинöм эз аддзы, гашкö, нинöм эз казяв градусникысь, кöнi ветлöдлiс гöрд сунисторйыс, но пöрысь ань пуктiс кöдзыд кисö менам кымöс вылö. Видзис дыркодь, весиг шонтiс. Ме виччыси, гашкö, мöд кисö шонтас, но водзö эз вöч, а шуис:

– Пöськодь юрыд. Кöдзыд ва юин, тытö кынтiн. А горшыд оз вись?

– Оз, некытi.– Вочавидзи ме.– Оз тай доймы-а. Максимовна пуктiс градусниксö банкаö, стöканысь кыскис сартастор, нуöдiс öшинь одзас да тшöктiс восьтны öмöс.

Ме восьтi öмöс. Максимовна личкыштiс кывйöс сартасторнас. 

– Висьтав: а-а-а.

Висьталi. И сэк жö öддзи кызны. öтпырысь сiдз кызöктi, мый öмсим мыйкö чеччыштiс да сярк инмис стеклöас, а сэсся чеччыштiс джоджас. Пыр и дугдiс кызöдны, кавтыкöй дугдiс бытшкыны и.

Корси джоджысь усьöмторсö да аддзи анькытш тусь.

Ичöтик, дзик дрöб ыджда. Сетi Максимовналы. Сiйö бара видзöдлiс öчки пырыс и öчкитöгыс, сер-сер серöктiс да шуис:

– Збыльысь тай анькытша шогыд вöлöма. А ме мöдлi банкаяс тэныд тэчны.

– Оз ков, бур аньöй. Некыт менам оз вись,– эскöдi ме.

– Но и бур. Оз ков томъяслы висьны. Мун гортад,– лэдзис менö Максимовна.– öмидзыс оз на во?

– Кын тусьыс уна на,– шуи ме.– Чожа гöрдöдны пондасны.

– Кöть эськö öтпыр кайлыны. Кык ранитчöм салдатöс ме ордö сувтöдiсны. Томиникöсь, дзик челядь на. Найöс эськö вердыштны.

– Асьнысö вайöдлы, ме вотышта налы. 
– Но-о-о, кытчö нин! öтиыс чотö, мöдыс китöм.

– А мыля найö абу госпитальын?

– Местаыс оз тырмы. А тiянын абу жö?

– Абу, дерт.

– Но мун шойччы. Меным найöс вердны колö...

Недыр кежлö пыралi гортö, вежи Витя тележкаысь потöм гöгыльсö, киськалi öгуречьяс да кайи тылаö. Гашкö, и дырджык эськö олi, ворсыштi эськö Ленакöд да Витякöд, но некыдз эг вермы кывзыны Ерика баблысь горзöмсö, видзöдны сылысь бус пиын туплясьöмсö. А горзö сiйö, гашкö, куим лун нин. Горзö аслас ныв понда, кодi мöйму пышйис гортсьыс фронт вылö. Со сiйö война вылын усьöма, войдöрлун гортас вайöмаöсь кулöм йывсьыс юöр. öти ныв и вöлi Ерикалöн – öти гаж, öти лача – и эз ло, быри. Пöрысь аньлы öнi мича луныс – абу лун, гажа гожöмыс – абу гожöм, олöмыс – абу олöм!

Дырö-ö ещö кыссяс войнаыс, кор дугдас киссьыны отирлö н вирыс?

Аддзыны эськö сьöктантурунлысь дзоридзсö, сэк эськö ме мынтыси фашистъяслы: и Ерика Анюта понда, и Зойка ай понда, и Ёгор пи понда. Мынтыси эськö и мамö синва понда, челядь тшыгъялöм понда. Но, тыдалö, вордкывъя дзоридзыд абу! Вöлi кö, дак важöн нин кодкö пöртчис аддзытö мторйö, и öнi эськö эз йир миянöс йöй Гитлерыд! Быдсяма мöвпыс да кöсйöмыс пырис юрö, быттьö гымгаö куль мысь чери. Ме дась вöлi пöртчыны, туйи кö, медся лёк кульö, мед эськö ставсьыс мынтыны Гитлерлы.

Вöлi менам нельки сэтшöм мöвп: мунны гортысь гусьöн фашистъяскöд тышкасьны. Но жаль вöлi кольны мамöс, Ленаöс да Витяöс, да и тятюö найöс тшöктiс меным видзны.

Быдсяма мöвпыс: и ыджыд, и ичöт, кыдзкö чожа пырисны юрö, сiдз чожа и бöр петiсны. Чайта, мый ни Ерикалы, ни айöлы, ни фронтлы ме нинöмöн ог вермы отсавны. Нельки ог вермы аддзыны и орччöн куйлысь кладсö.

Татшöм мöвпъясöн ме локтi Шонытмысöдз, кöнi быдмис гежöдик вöр да кыпöдчисны посньыдик понöльяс.

Нинöм тайö кöджас эз вöв бурыс да мичаыс, гырысь  одзувкоткаръясысь кындзи, кодъяс лöсьыда тыдалiсны и пöрысь козъяс улын, и важ мыръяс бокын, и прöста шыльыд видзьяс вылын. Ыджыдöсь и учöтöсь, ёсь йылаöсь и тшöтшыд ныраöсь, найö чуймöдiсны менö эз сöмын мичлуннас, но и чуймöдана оланрунас, зiль уджнас да идöрлуннас.

Кымынысь кöть эг матыстчыв сэтчö, мылькъяс гöгöрыс сюрс кодзув жуö, уна сюрс кок шы шаргö. Найö чеччöны шондiкöд, и водöны шондiкöд, и уджалöны шойччытöг, абу кö зэр.

А кöджсö Шонытмысöн абу прöста шулöмаöсь: гожся войясыс cэнö тöдчымöн шоныдджыкöсь орчча кöдж дорсьыс. 
